
Annotatsiya: O‘zbek she’riyatida shoiralar shoirlardan kam, ammo ularning ijodi 

she’riyatimizdan munosib o‘rin egallay olgan. Shoiralar ijodida Vatan, el dardi, muhabbat, sadoqat, hijron, 

farzand mavzusi keng yoritilgan. G.Jo‘rayeva she’riyatida o‘zbek ayolining o‘ziga xos hayot tarzi, betakror 

fazilatlari badiiy in’ikosini topgan. Maqolada shu haqda fikr boradi. 

Kalit so‘zlar:      

 

O‘zbek she’riyatida shoiralar ijodi ham o‘z orniga ega she’riyat sifatida e’tirofga 

munosib, ammo ular shoirlardan ko‘ra km ekanliklari haqiqat. Mumtoz o‘zbek she’riyatida 

Nodira, Uvaysiy, Anbar Otin, Dilshod Barno singari shoiralar ijod qilgan bo‘lsa, yangi o‘zbek 

she’riyatida Zulfiya, Saida Zunnunova shoira sifatida tanildi. Vaqt o‘tib ularning safini 

O.Hojiyeva, H.Xudoyberdiyevalar to‘ldirdi. Bu safda shoira Gulchehra Jo‘raeva ham bor. 

Shoiraning she’riyati o‘zbek ayolining fe’l-atvoriga xosliklarni namoyish qilishi bilan 

alohidalik kasb etadi. Shoira yozadi: 

Qalbim qirg‘oqda qoldi, 

Qalbim yiroqda qoldi, 

Qalbim firoqda qoldi. 

Shu uch satrda tovush takrori – tavze’, tarse’, muvozana, anafora  kabi badiiy san`atlar 

qo‘llangan. Bu shoiraning mahoratiga dalildir. Mumtoz adabiyotda qo‘llanadigan radd ul 

matla’ san`atiga [1.141.] monand tarzda yangi she’riyatda birinchi banddagi ma’lum 

satrlarning oxirgi bandda takror keltirilishi holati uchraydi. Shoira yuqoridagi satrlarni 

so‘nggi bandda takror keltiradi. Birinchi va oxirgi band satrlari bir xil, ammo o‘rinlari 

almashtirilgan: 

Qalbim firoqda qoldi, 

Qalbim yiroqda qoldi, 

Qalbim qirg‘oqda qoldi. 

Ko‘rinadiki, shoira birinchi va uchinchi satr o‘rinlarini almashtirgan. Bu o‘ziga xoslik 

fikrni teranlashtirishga xizmat qila olgan. Birinchi bandda shoira qalbining qirg‘oqda 

qolganini aytar ekan, qalb yiroqda, oqibat firoqda ekanini aytadi. Oxirgi bandda shoira 

firoqda qolganini, yiroqlik yuzaga kelganini, bunga qirg‘oq aybdorligini ta`kidlay olgan. 

Folklorda qirg‘oq ayriliqni ifodalashda detal bo‘lib xizmat qiladi, ya’ni daryo ayriliq ramzi 

bo‘lib[3.186], sevishganlar ikki qirg‘oqda qoladilar. Ijodkor nega birinchi bandni yoki satrni 

she’r so‘ngida takrorlaydi? Ba`zan ruhiyati ifodasining noaniqligi oldidagi ilojsizlikdan, 

ba`zan yakunga undan balandroq xulosa topmaganidan shunday usulni qo‘llaydi.  “Qalbim 

qirg‘oqda qoldi” she`rida satrlar o‘rnini almashtirish orqali shoira ikki yutuqqa ega bo‘lgan: 

“qirg‘oq” va “firoq” so‘zlarini ayriliqni ifodolovchi so‘zlar sifatida qo‘llay olgan va folklorga 

xoslikdan foydalana bilgan, ayni damda, lirik qahramon holatini bo‘rttirishga erishgan. Bir 

jihat haqki, qalam ahli badiiy san`atlarni qo‘llashim kerak degan maqsad bilan ijod qilmaydi.  

Ilhom shiddati, tafakkur qudrati, xayolot olami bo‘lsa va ular mutanosib kelsa, go‘zal satrlar 

tug‘iladi. She`r to‘qilsa, tug‘ilgani kabi tabiiy, samimiy, diltortar, dilbar bo‘lmaydi. Eng 

muhimi, to‘qilgan she`r ruhdan mosuvodir. Ha, insonda ruh – jon bo‘lgani kabi she`rda ham 

ruh bo‘ladi. G.Jo‘raeva she`rlarida o‘ziga xos ruh bor.  Shoira she`r to‘qimaydi. Har bir she’r 

uning yurak tandirida pishgan non kabi cho‘g‘lanib turadi: 

Dengiz – mening tiniq ko‘zgumdir, 

Dengiz – mening xuddi o‘zimdir. 

Kipriklarim – qayinlarday zich, 

Shabnamlarda titraydi sevinch. 

Yuragimda toshqin tuyg‘ular, 

Quvonchimdan ko‘kka ulg‘ayar. 

Shoira dengiz va o‘z “men”ligini solishtiradi. Inson va dengizdagi uyqashliklarni topib, 

she`rxon uchun kutilmagan xulosalar qiladi. G.Jo‘raevada nodir iste`dod bor edi. U dilbar 

shoira edi. Ammo hashamlar uchun vaqt sarflamadi, minbarlardan turib to‘lib-toshib she`r 

o‘qishdan ko‘ra onalik burchi, ayollik baxtini ilgari qo‘ydi: 

Onalik – shunaqa, 

Onalik qiyin. 

She`r ham farzandim, arzanda bolam. 

Ammo... 

Bolam yig‘laganda ijod bir tiyin, 

Qog‘ozim ustida qoladi qalam! 

Aslida ham shunday: o‘zbek shoirasi shunday bo‘lishi kerak – kamtar, sodda, samimiy, 

jonfido. Shu sabab musavvir o‘g‘li Firdavs Fayzullo 2006-yilda shunday yozdi: “Oyijonim! 

Ona – Chinorim mening, ilhom to‘la tomiringizning biri  meni hayot va ijodga bog‘lagani 

uchun sizdan bir umr minnatdorman!”    Ustoz shoira G.Jo‘raeva onalik, ayollik burchini 

risoladagiday qilib bajarishni o‘zining Vatanga sadoqati deb hisobladi. O‘zbekning fidoyi 

onalariga xoslik – bu! Ammo shoira bo‘lgani bois, iste`dodli bo‘lgani uchun shu 

tuyg‘ularning barini she`rga aylantira oldi hamki, bu Gulchehra opaning boshqa onalardan 

farqli jihati edi. Shoiraning “Sen o‘zing”,   “Bolam va qalam”, “Kichkintoy” kabi she`rlari  

fikrimizni dalillaydi. “Chaqaloqlar – qo‘ng‘iroqlar” she`rlar turkumini o‘qib, bunday turkum 

she`rni o‘zbek she`riyatida boshqa uchratmaganimni tuydim. Shuning o‘zi shoira ijodining 

takrorlanmas ranglarga, iforga egaligini ko‘rsatadi. Ikkilik, uchlik, to‘rtlik, beshlik, 

demakki, bandning barcha ko‘rinishlaridan unumli foydalangan shoira qofiyaning 

she`riyatdagi o‘rnini chuqur anglaydi. Ilhom buloq singari ko‘nglidan otilib, to‘q qofiyalar 

o‘z-o‘zidan oqib kelaveradi, satrlarni bezaydi. Mazmunni shaklga, shaklni mazmunga 

qurbon qilmagan shoira mahorati yosh qalamkashlarga saboqdir. 

Shoiraning 1964-yilda yozgan she’ri xuddi shu kecha-kunduz uchun yozilganday. 

Lirik qahramon har oqshom  qo‘shni xonadon bolalarining jo‘shqin bahslarini tinglab 

hayratlanadi.  Ular  Mars haqida, samo sirlari haqida o‘zlari ko‘rgan kabi bahs yuritishadi.  

Gulchehra opa bu holatdan nekbin shoiraga xos, ko‘tarinki xulosa chiqaradi: 

Kulgu, rohat bilan tinglayman uzoq, 

Olim bolalikka boqqanimcha lol. 

Ular yoshida men o‘ynab qo‘g‘irchoq, 

O‘yimga kelmapti fazo, istiqbol! 

Jajji aql bilan ko‘zlab kattani, 

Ertamiz haqida o‘ylar kichik ham. 

Shular taqdirida oqil Vatanim, 

Shularning qo‘lida kelajak ko‘rkam. 

Aslida bu satrlar tafakkurli shoiraning kelajakni ko‘ra olgani, ta`bir joiz bo‘lsa, 

istiqlolning poydevorini qo‘yadigan bolalarni tarbiyalashdagi hissasi ham edi. Shoir 

she`riyati milliy ruh bilan sug‘orilgan, siyratida insoniylik mujassam etilgan she`riyatdir. 

She`rlarida hayotidan nolimasligining o‘zi qalamkashlarga saboqdir. O‘zbekiston 

Qahramoni  E.Vohidov Gulchehra Jo‘rayeva she`riyatiga yuksak baho berib, “She`riyatingiz 

– boqiy she`riyat”,  – deydi. Bu yetuk shoirning o‘ziga davradosh shoiralarga e`tibori, mehri, 

ayni damda, ijod mashaqqatini chuqur anglagan shoirning o‘ziga xos dilbar she`riyatga 

nisbatan e`tirofi hamdir.  Gulchehra  Jo‘raeva she’riyatining mavzular olami rang-barang. 

Muallifi singari halim-hazin, jiddiy, ayni damda, g‘ururli, iymonda sobit she’rlarki, she’rxoni 

ko‘ngliga dalda, ruhiga madad, tafakkuriga qanot bo‘la oladi. 

